Vinnumálaráðið

Tinganes

Postsmoga 377

110 Tórshavn

att.: Søren Pram Sørensen






Tórshavn 20. februar 2006

Viðmerkingar til uppskot til løgtingslóg um broyting í løgtingslóg frítíð við løn

Føroya Lærarafelag hevur fingið nevnda uppskot til viðmerkingar. Felagið skal gera vart við, at hoyringarfreistin er ov stutt til at viðgera uppskotið á nøktandi hátt, og skal tí bert gera fáar viðmerkingar til uppskotið. 

Føroya Lærarafelag tekur undir við, at landsstýrið loysir seg frá grunnum, sum eru veruligir grunnar, og skipar teir formliga sum sjálveigandi stovnar. Felagið tekur tí undir við, at Frítíðargrunnurin verður stovnsettur sum sjálveigandi stovnur.
Tó skal verða gjørt vart við, at sambært uppskotinum hevur landsstýrismaðurin í vinnumálum so stóra ávirkan á viðurskiftini í Frítíðargrunninum, at ivamál er, um grunnurin hevur ta armslongd frá landsstýrismanninum, sum er ásett í álitinum frá Fíggjarmálaráðnum frá 2001 um landsstovnar og grunnar.
Fíggjarmálaráðið hevur í øðrum málum víst á, at ein landsstýrismaður  ikki skal velja nevndarlimir ella gera viðtøkur í óheftum sjálvognarstovnum, fyri at hesir kunnu metast at vera óheftir av landinum.
Sambært § 21, stk. 4 í lógaruppskotinum skal landsstýrismaðurin velja formann og allar nevndarlimirnar eftir uppskoti frá feløgunum. Tað er ikki ásett í lógini ella viðmerkingunum, á hvønn hátt hesir limir skulu veljast, ella hvussu nógvir limir feløgini skulu hava í uppskoti til landsstýrismannin.
Landsstýrismaðurin kann í prinsippinum fáa ov stórt vald í sambandi við valið, tá havt verður í huga, at talan er um ein óheftan sjálvsognarstovn, sum landið ikki ber útreiðslurnar av. 
Sambært § 21, stk. 6 ásetur landsstýrismaðurin viðtøkurnar fyri Frítíðargrunnin. Hetta er heldur ikki í lagi og helst óneyðugt. Tá endamálið og flestu týðandi viðurskifti um grunnin eru ásett í lógini, er lítil meining í at hava so lítið álit á nevndini, at hon ikki kann hava heimild til at áseta og broyta viðtøkurnar!
Sambært § 18 í uppskotinum verður ásett, at frítíðarløn kann verða útgoldin eftir umsókn. Tað undrar lærarafelagið, at løntakari skal søkja um at fáa sínar egnu pengar útgoldnar og at hesir kunnu verða útgoldnir. 
Í veruleikanum eru pengarnir ogn løntakarans, og eftir røttum átti frítíðarlønin at verði goldin løntakara uttan umsókn. 
Í flestu førum er tað ikki nakar trupulleiki at finna fram til løntakarans bústað ella konti, og tað skuldi tí verði uppgávan hjá tí, sum umsitur konturnar at sent løntakarum frítíðarpening og frítíðarískoyti uttan umsókn. 
Í § 21, stk. 2, pkt. 3 í uppskotinum er ásett: “ Grunnurin kann einans nýta renturnar av hesi upphædd til at fíggja tey í § 1 nevndu endamál.” Einki endamál er ásett í § 1. Tí er torført at skilja, hvat meiningin er við hesari áseting!
Føroya Lærarafelag skal saman við hesum fáu viðmerkingunum eisini gera vart við, at tað eru fleiri onnur viðurskifti í galdandi lóg, sum áttu at verði dagførd og umhugsað av nýggjum. 

